
c


މި ރަސްމިއްޔާތުގެ ޝަރަފުވެރި މެހެމާނު، މިނިސްޓަރ އޮފް ހެލްތު އެންޑް ފެމިލީ ޑރ އާމިނަތު ޖަމީލް، މިނިސްޓަރ އޮފް އެޑިޔުކޭޝަން ޑރ މުޞްތަފާ ލުޠުފީ، ތަފާތު ހައިސިއްޔަތުން، މިރޭގެ ދަސްވެނިވުން ފުރިހަމަ ކޮށްދެއްވާ ހުރިހާ މެހެމާނުން، ކައުންސިލްގެ މެންބަރުން، ކޮލެޖްގެ މުވައްޒަފުން، ދަސްވެނިން، ބެލެނެވެރިން، 
ޓެލެވިޜަން މެދުވެރިކޮށް މި ޖަލްސާ ދުރުން ހަމަ މިހާރު ބައްލަވަމުން ގެންދަވާ އެންމެހާ ފަރާތްތައް، 
އައްސަލާމު ޢަލައިކުމް.
2009 ވަނަ އަހަރު ކޯސް ނިންމި ދަރިވަރުންނަށް ސަނަދުދޭ ރަސްމިއްޔާތަށް މަރްޙަބާ ދަންނަވަން. ދަސްވެނިވުމަކީ އޭގެ ހަނދާންތައް ހިތުން ފިލުވާލަން ދަތި ރަސްމިއްޔާތެއް. މިކަން ތަޖުރިބާ ކުރައްވާފައިވާ ފަރާތްތައް ހެކިވާނޭ ފަދައިން، މި ހަނދާންތައް، އެމީހުންގެ މުޅި އުމުރުގައި، އެމީހުންގެ ހިތްތައް ހިނިތުން ކުރުވާ. އެމީހުން އެ ހަންދާންތައް ފަށްފަށުން ހަދުމަކުރޭ. އެމީހުން އެހާ ޙާޞިލް ކުރާ ސަނަދުގެ ސަބަބުން، އައު މަގުތައް ކޮށޭ، ލެއްޕިފައިވާ ދޮރޯށިތައް ހުޅުވޭ. އެމީހުންގެ ޚިދުމަތުން ޤައުމު ކުރިއަށްދޭ. ތަހުޒީބާއި ތަމައްދުން ޤާއިމްވޭ. މިފަދަ މުހިންމު ޖަލްސާއަކަށް ތިޔަހާ ގިނަ ބޭފުޅުން / ދުރުންނާއި ގާތުން ބައިވެރިވެ ވަޑައިގެން ދެއްވާ ކަމީ، ތަޢުލީމަށް ތިޔަ ބޭފުޅުންގެ ހިތުގައި ދެއްވާފައިވާ މަތިވެރި ޤަދަރު ރަމްޒުވާކަމެއް. އެހެން ކަމުން، މިރޭ ސަނަދު ޙާޞިލް ކުރާ ހުރިހާ ދަރިވަރުންގެ ނަމުގައި، ހުރިހާ ހާޒިރީންނަށް ވަރަށް ޙާއްޞަ ޝުކުރެއް ދަންނަވަން.  
ވަކިން ޚާއްޞަކޮށް، މިނިސްޓަރ އޮފް އެޑިޔުކޭޝަނާއި އޭނާއާ އެކު މަސައްކަތް ކުރައްވާ އެހެން ވަޒީރުންނާއި ޚާއްޞަ މެހެމާނުން، ދަސްވެނިވުމުގައި ބައިވެރިވެ ވަޑައިގެން ދެއްވާތީ، ކައުންސިލްގެ ނަމުގައި މަރްހަބާއާއި މުބާރިކްބާދީ ދަންނަވަން. 

މިރޭގެ ޝަރަފުވެރި މެހެމާނު, ޑރ އާމިނަތު ޖަމީލަކީ ކުރީގެ ކޮލެޖްގެ މުވައްޒަފެއް. އާދެ! ފެކަލްޓީ އޮފް ހެލްތު ސައިންސަންސް ގެ ޅަފަތުގައި، އެތަން ހަންހާރަކޮށް ބަލާ ބޮޑު ކުރި ޑިރެކްޓަރު. މިރޭ ދަސްވެނިވާ ކިތަންމެ ދަރިވަރުންނަކީ އޭނާގެ ދަރިވަރުން، ކިޔަވައި ދެއްވި ދަރިވަަރުން. ދެވަނަ ޖީލުގެ އޭނާގެ ދަރިވަރުން. ސަރުކާރާ ފަހުން ގުޅުއްވުމުގެ ކުރިންވެސް، ޑރ އާމިނަތު ޖަމީލަކީ ކޮލެޖްގެ ދަސްވެނިވުންތަކުން އާދަކޮށް ފެންނަ، އުފާވެރި މޫނެއް. މިހާރުވެސް ކޮލެޖާ ވަރަށް ގާތްކަމެއް ބާއްވާ ބޭފުޅެއް. އަޅުގަނޑު ހީކުރާހިތް އޮތީ، އޭނާގެ މުސްތަޤްބަލް ވެސް ވަނީ، ކޮލެޖާ ކޮންމެވެސް ގޮތަކުން ގުޅިފައި ކަމަށް. 
	ނަމަވެސް، ޑރ އާމިނަތު ޖަމީލުގެ އެންމެ އާދަޔާ ޚިލާފު ސިފައަކީ، އޭނާގެ ހިތްހެޔޮކަމާއި އޯގާތެރިކަން. އޭނާގެ އިޚްލާޞްތެރިކަން.//  މަތީ މަޤާމްތަކުގެ ކެހިވެރިކަމުން، އޭނާގެ ޚުލްޤަށް، އޭނާގެ އެޓިޓިއުޑަށް ބަދަލެއް ނާންނަކަން. މަތީ ތަޢުލީމާ އެކު، އެނާގެ ހިތްތިރިކަންް. އަޅުގަނޑު މީގެ ކުރީގެ ޖަލްސާތަކުގައި ދަންނަވާހެން، އޭނާއަކީ ޙަޤީޤީ ގްރޭޖުއޭޓެއް. މިރޭ ދަސްވެނިވާ ދަރިވަރުންނަށް، ޑރ އާމިނަތު ޖަމީލަކީ ވަރަށް ހެޔޮ ނަމޫނާއެއް. 
	އެހެންކަމުން، މިރޭގެ ޖަލްސާ ޝަރަފުކޮށް ދެއްވުމަށް ވަޑައިގެން ދެއްވިކަމަށްޓަކައި، ކޮލެޖް ކައުންސިލްގެ ހުރިހާ މެންބަރުންނާއި ކޮލެޖްގެ މުވައްޒަފުންނާއި، ބެލެނިވެރިންނާއި ދަސްވެނިންނާއި މެހެމާނުންގެ ނަމުގައި ޑރ އާމިނަތު ޖަމީލަށް ވަރަށް ހޫނު މަރުޙަބާއެއް ދަންނަވަން.
އެންމެހާ ހާޒިރީން!
ކޮންމެ ދަސްވެނިވުމަކީ ވެސް، ކޮންމެވެސް ގޮތަކަށް ރެކޯޑު މުގުރާ ޙަފްލާއެއް. މިއަދުގެ ދަސްވެނިވުމުގެ އެންމެ އާދަޔާ ޚިލާފު ކަމަކީ، އެންމެ ގިނަ ބެޗްލަރ ޑިގްރީ ދަރިވަރުން މިހާތަނަށް ދަސްވެނިވާ ދުވަހަށް / މިއަދު ވާކަން. އާދެ! 198 ޑިގްރީ ދަރިވަރުން ދަސްވެނިވާ ކަން. ރާއްޖޭގައި މިހާރު އެންމެ ގިނަ ބެޗްލަރ ޑިގްރީ ނިންމާފައިވާ މީހުންނަކީ ކޮލެޖަށް ދަރިވަރުވި މީހުން. އަޅުގަނޑުމެންގެ ދަރިވަރުން، ރައްޔިތުންގެ މަޖިލިހާއި ރައީސުލްޖުމްހޫރިއްޔާގެ އޮފީހާއި ފުލުސްއޮފީހާއި މިނޫނަސް ދައުލަތުގެ މުހިންމު ތަންތަނުގައި އަގު ނުކުރެވޭ ފަދަ ޚިދުމަތްތައް ކުރަމުން ދޭ. އެހެން ކޯސްތަކުން ސަނަދު ލިބޭ ކުދިންނާއެކު، // ކޮލެޖުން ދިވެހި ޤައުމަށް މިރޭ ހަދިޔާ ކުރާ 473 ސިކުޑިއަކީ، ރާއްޖޭގެ ތަރައްޤީއާއި ރައްޔިތުންގެ އުފާވެރިކަން، އައު އުސްމިންތަކަކަށް އުފުއްލާދޭނޭ މުވާޠިނުން. މި ހުރިހާ ދަސްވެނިންނަށް ވެސް، ވަރަށް ހޫނު މަރްޙަބާ އެއް ދަންނަވަން.
އެންމެހާ ހާޒިރީން.
މުސްތަޤްބަލް، މިއަހަރު ސިފަކުރާނީ ކޮލެޖްގެ ޙަޔާތުގައި ވަރަށް ބޮޑެތި ކަންތައްތަކެއް ހިނގި އަހަރެއްގެ ގޮތުގައި.  އުފާވެރި ކަންތައްތަކުގެ ގޮތުގައި، އަޅުގަނޑު ފާހަގަ ކޮށްލާ ޚާއްޞަ އެއްކަމަކީ، ބެޗްލަރ އޮފް ހެލްތު ސާރވިސަސް މެނެޖްމަންޓް ގެ ފުރަތަމަ ބުރު / މިރޭ ދަސްވެނިވާ ކަން. މިއީ ރާއްޖޭގެ ޞިއްޙީ ޚިދްމަތް ދޭ ތަންތަން  ހިންގުމާބެހޭ ކޯހެއް. 
މީގެ އިތުރަށް، މިއަހަރުގެ އޯގަސްޓް މަހުގެ ދަސްވެނިވުމުގައި، ރާއްޖޭގައި ހިންގުނު / ކޮލެޖްގފުރަތަމަ މާސްޓާރޒް ކޯހުގެ ދަރިވަރުން، ޝަރީޢާ ގެ ދާއިރާއިން ސަނަދު ހޯދާނެ. // ފެކަލްޓީ އޮފް އާރޓްސްގެ ޑީން، އަލްފާޟިލް ޢަބްދުއްރަޝީދު ޢަލީ އަޅުގަނޑުގެ ކައިރީގައި ވިދާޅުވެފައިވާ ގޮތުގައި، ދިވެހިބަހުގެ މާސްޓާރޒް ޑިގްރީއެއް ވެސް ވަރަށް އަވަހަށް ތަޢާރަފު ކުރެވޭނެ. // އެޑިޔުކޭޝަންގެ ރޮނގުން މާސްޓަރޒް ޑިގްރީއެއް ތަޢާރުފު ކުރާނެކަން، ފެކަލްޓީ އޮފް އެޑިޔުކޭޝަންގެ ޑީން އަލްފާޟިލް ޢާޞިމް ޢަބްދުއްސައްތާރު ވެސް ވިދާޅުވެފައިވޭ. 
މި ކަންކަމަކީ ތިޔަ ބޭފުޅުންނަށް މިހާރު ބަލައިގަންނަން މާ ދަތި ކަމަކަށް ނުވިއަސް މީގެ އަށެއްކަ އަހަރު ކުރިން، ކޮލެޖުން ހިންގާ އެންމެ މަތީ ފެންވަރުގެ ކޯހަކީ ޑިޕްލޮމާ. އޭރު ހިންގަނީ އެންމެ 7 ޑިޕްލޮމާ. ބެޗްލަރ ޑިގްރީ އެއް ހިންގޭނެކަމާ މެދު ފެކަލްޓީތަކުގެ މުވައްޒަފުން ވެސް ތިބެނީ ޝައްކު ވެފައި. އަޅުގަނޑުގެ ހަނދާނަށް އަންނަނީ އެންމެ ފުރަތަމަ ޑިގްރީ ހިންގަންވެގެން، އޭގެ މަޝްވަރާއަށް އެކްރެޑިޓޭޝަން ބޯޑަށް ދިޔަ ފެކަލްޓީއެއްގެ މުވައްޒަފު. އެތަނަށް ވަޑައިގެންނެވި ބޭފުޅާ ވާހަކަ ދެއްކެވީ ޑިގްރީ ހިންގޭނެ ފެންވަރު އެ ފެކަލްޓީގައި ނެތްކަމަށް. ދެން އެކްރެޑިޓޭޝަން ބޯޑުގެ އިސްވެރިން އަޅުގަނޑަށް ފޯނު ކުރައްވާފައި ވިދާޅުވީ ޑިގްރީ ދިފާޢު ކުރަން ކުރިން ފޮނުވި މުވައްޒަފުގެ ބަދަލުގައި އެކަން ކުރެވޭނެކަމަށް ޤަބޫލު ކުރާ މުވައްޒަފަކު ފޮނުވާ ދެއްވާށޭ. // އޭރު އެކްރެޑިޓޭޝަން ބޯޑުގެ ވެރިއަކަށް ހުންނެވި ޑރ ޢަބްދުލް މުޙްސިން، މިރޭގެ ހާޒިރީންގެ ތެރޭގައި ހިމެނިވަޑައިގަންނަވާ. // އެ ފަހުން، ޖުމްލަ 671 ޑިގްރީ ދަރިވަރުން ކޮލެޖަށް ދަސްވެނިވެފައިވޭ. މި 671 ކުދިންގެ ތެރެއިން ކިތަންމެ ކުއްޖެއް މާސްޓަރޒް ޑިގްރީ ރާއްޖެއިން ބޭރުގައި ހަދާފައިވޭ.  ބެޗްލަރ ކޯހާއި މާސްޓަރ ކޯހުގެ ފެންވަރާ ބެހޭގޮތުން، މިކުދިންގެ ހެކި ބަހަކީ، ފުރަތަމަ ޑިގްރީ އަށް ކިޔަވާދެއްވި މުދައްރިސުންގެ ތުންފަތް މައްޗަށް ހިނިތުން ގެނުވާނެ ވާހަކައެއް. //
[bookmark: _GoBack]އަޅުގަނޑު މިވާހަކަ މިދަންނަވާލި ސަބަބަކީ،	 ބައެއް ކަންކަން ކުރެވެނީ އެކަން ކަން ކުރެވޭނެ ކަމަށް ޤަބޫލު ކުރެވެންޏާ އޭ ދެންނެވުމަށް. ދޫންޏެއް އުދުއްސައި ގަންނަނީ އެއަށް އުދުހެވޭނެ ކަމުގެ ޔަޤީންކަން އޮތީމާ. ނަފުސަށް އޮންނަ އިތުބާރެއްގެ ސަބަބުން. // ބައެއް ފަހަރު، އަޅުގަނޑުމެން އެންމެ ދަށް ކުރާ ބަޔަކީ، އަޅުގަނޑުމެންގެ އެންމެ ބޮޑު ދުޝްމަނަކީ ޚުދު އަޅުގަނޑުމެން.//  މިހާރު މިތިބަ ހިސާބަށް ކޮންމެ އިންސާނަކަށް އާދެވިފައި މިތިބީ، ކުރިން ކުރި ފިކުރެއްގެ ސަބަބުން. މިރޭ ދަސްވެނިވާ ކުދިން / ސަނަދު ހޯދަނީ އެކުދިން މީގެ ކުރިންކުރި ފިކުރެއްގެ ސަބަބުން. އިންސާނާއަށް ދަތުރު ކުރެވޭނޭ އެންމެ ދުރުމިން ކަނޑަ އަޅަނީ އޭނާގެ ތަނަވަސްކަމެއް ނޫން. އޭނާގެ ހަސަބެއް ނަސަބެއް ނޫން. އޭނާގެ އިސްކޮޅެއްް ޖިންސެއް، އުމުރެއް ނުން. // އިންސާނާއަށް ދަތުރު ކުރެވޭނޭ އެންމެ ދުރުމިން ކަޑައަޅަނީ އޭނާގެ ފިކުރު، އޭނާގެ ޚިޔާލު. އޭނާގެ ހުވަފެންތައް.
އެހެންކަމުން، ފެކަލްޓީ އޮފް ޝަރީޢާ އެންޑް ލޯ ގެ ޑީން އައްޝައިޚް ފައްޔާޟް ޢަލީ މަނިކު، / އިރާދަ ކުރެއްވިއްޔާ، 2015 ވަނަ އަހަރު ޝަރީޢާ އެންޑް ލޯގެ ދާއިރާއިން ޑޮކްޓަރ އޮފް ފިލޯސަފީ ނުވަތަ ޕީ.އެޗް.ޑީ ގެ ދަސްވެނިން ނެރުއްވާނެކަމަށް އޭނާ ވިދާޅުވާކަން / އަޅުގަނޑު މި ހާމަ ކޮށްލަނީ ވަރަށް އުފަލާއެކު. /// ފެކަލްޓީ އޮފް ޝަރީޢާ އެންޑް ލޯ އަކީ ކޮލެޖްގެ، އަދި ރާއްޖޭގެ ވެސް ޕީ.އެޗް.ޑީ އޮންނަ އެންމެ ގިނަ މުވައްޒަފުން ކިޔަވާ ދެއްވާ މަރުކަޒު. 
އެންމެހާ ހާޒިރީން. 
މިރޭގެ ޖަލްސާ ހިނގަމުންދާއިރު، ޝުކުރު ޙައްޤުވާ އެތައް ބައެއް ތިބޭނެކަން، ކަށަވަރު.  މީގެ ތެރޭގައި ދަސްވެނިންނަށް ކިޔަވާ ދެއްވި މުދައްރިސުންނާއި، އުނގެނުމުގައި އެހީތެރިވެދެއްވި ފަރާތްތަކާއި، ޢަމަލީ ތަމްރީނު ދިނުމުގެ ބައިވެރިންނާއި މައިންބަފައިންނާއި އެކި ފެންވަރުގެ ވެރިންް ހިމެނޭ. އަދި ދަސްވެނިވުން ރާވާ ހިންގުމުގައި އެތައް އެތައް މުވައްޒަފުންނެއް ޙަރަކާތްތެރިވެފައިވޭ. މި ހުރިހާ ބޭފުޅުން ޝާމިލްވާ ގޮތެއްގައި، އެ ހުރިހާ ފަރާތްތަކަށް ވަރަށް އިޚްލާޞްތެރި ޝުކުުރެއް ދަންނަވަން.
	މި މުހިންމު ޤައުމީ ޖަލްސާ ބައްލަވައިގެން ހިތްހަމަ ޖެހުން ހޯއްދަވާ ގިނަފަރާތްތަކަކީ، ޓެެލެވިޜަން މޯލްޑިވްސް މެދުވެރިކޮށް "ލައިވްކޮށް" ވަގުތުން ބައްލަވަމުން ގެންދާ ފަރާތްތައްކަން ކަށަވަރު. މިކަން ކޮށް ދެއްވާ ކަމަށްޓަކައި ޓީވީއެމްއަށް ވެސް، ވަރަށް ޚާއްޞަ ޝުކުރެއް ދަންނަވަން. ... މިކަން ކޮށް ދެއްވަނީ، ދަރިވަރުންނާއި ކޮލެޖުން 30000 ރުފިޔާ ދައްކައިގެންކަން މިދަންނަވާލީ، ތިޔަ ބޭފުޅުންގެ މަޢުލޫމާތަށް ޓަކައި ///
	ކުރިއަށް އޮތް، ދަސްވެނިވުމުގެ އުފާވެރި ޙަރަކާތްތަކަށް ތަންދެމުން ވަކިވެލަން.

